
1/10/23, 9:10 AM Mekanisme subsidi bersasar perlu telus bagi banteras ketirisan

https://www.bharian.com.my/rencana/lain-lain/2022/12/1035974/mekanisme-subsidi-bersasar-perlu-telus-bagi-banteras-ketirisan 1/4

Selasa, 10 Januari 2023, 9:10am

     

MINDA PEMBACA KOMENTAR AGAMA SASTERA KOLUMNIS LAIN-LAIN (RENCANA)

Mekanisme subsidi bersasar perlu
telus bagi banteras ketirisan
Oleh Prof Madya Dr Chan Sok Gee dan Prof Madya Dr Zulku�y Ramly - Disember 6, 2022 @ 12:30pm
bhrencana@bh.com.my

PEMBERIAN subsidi menjadi antara topik perbincangan popular di negara
ini untuk sekian lamanya kerana berkait rapat dengan harga barangan dan
kebajikan rakyat.

Ia menjadi mekanisme penting dalam usaha kerajaan mengawal kenaikan
kadar in�asi terutama ketika ketidaktentuan dalam rantaian bekalan
makanan dan peningkatan harga bahan api. Ketidaktentuan ini berpunca
perubahan iklim dunia, kesan jangka panjang pandemik COVID-19 dan
ketegangan politik berpanjangan di Eropah Timur.

Pemberian subsidi bukanlah baharu, bahkan wujud sejak zaman
perdagangan merkantil sebelum Revolusi Industri bagi melindungi
pengilang tempatan. Pemberian subsidi pada zaman moden adalah
dalam bentuk bayaran langsung atau tidak langsung, bayaran pindahan
atau keistimewaan diberikan kepada �rma perniagaan, isi rumah dan
agensi kerajaan tertentu.

Tujuan pemberian subsidi ini adalah untuk merapatkan jurang
ketidaksamaan pendapatan dan mengekang kenaikan kadar in�asi serta
meningkatkan peluang pekerjaan.

Kerajaan memperuntukkan jumlah amat besar untuk pembayaran subsidi
dalam belanjawan tahunannya. Malah, jumlah subsidi adalah lebih besar
daripada peruntukan pembangunan dalam tempoh suku pertama 2021
hingga suku kedua 2022.

Walaupun pemberian subsidi bertujuan melindungi kebajikan rakyat, ia
juga boleh mendatangkan mudarat kepada ekonomi negara dalam jangka
panjang. Subsidi akan meningkatkan cukai, harga barangan dan
perkhidmatan serta menjejaskan kecekapan fungsi pengeluaran. Oleh itu,
ia dianggap sebagai perbelanjaan tidak produktif dan menjejaskan
pembangunan serta kelestarian ekonomi dalam jangka panjang.

Beri manfaat golongan kaya

Sebahagian besar jumlah subsidi di negara ini juga memberi manfaat
lebih kepada golongan kaya atau T20. Ini kerana subsidi diberikan secara
menyeluruh kepada semua rakyat tanpa mengira tahap pendapatan dan
tanggungan isi rumah.

Contohnya, subsidi petrol diberikan kepada semua pemilik kenderaan
lebih menguntungkan golongan kaya kerana golongan miskin atau B40
tidak memiliki kenderaan mewah yang memerlukan penggunaan petrol
tinggi.

Bekas Menteri Kewangan yang kini Menteri Perdagangan Antarabangsa
dan Industri, Tengku Datuk Seri Zafrul Tengku Aziz, berkata bagi setiap
ringgit subsidi petrol, 53 sen dimanfaatkan oleh T20 dan hanya 15 sen
digunakan golongan B40.

Subsidi untuk kadar tol lebuh raya juga tidak memberi manfaat
menyeluruh kerana ia hanya menguntungkan penduduk di Semenanjung.
Begitu juga halnya dengan subsidi penggunaan tenaga elektrik yang kadar
tarif sama diberikan untuk setiap rumah tanpa mengira saiz rumah.

Kerajaan berhadapan situasi mencabar akibat beban kewangan tinggi
dalam melunaskan pemberian subsidi menyeluruh kepada rakyat. Maka,
kerajaan baru dibentuk selepas Pilihan Raya Umum Ke-15 (PRU15) perlu
menimbangkan secara serius sama ada untuk meneruskan subsidi
menyeluruh sedia ada atau membangunkan mekanisme baharu
pemberian subsidi lebih bersasar dan mampan.

Subsidi perlu adil, lestari

Mekanisme baharu perlu supaya pemberian subsidi dilihat lebih adil,
lestari dan dapat mencapai matlamat untuk meringankan beban golongan
miskin yang berhak mendapat dokongan kewangan daripada kerajaan.

Bagaimanapun, harus diingat sebarang langkah drastik menamatkan
subsidi pula akan menyebabkan peningkatan harga barangan dan
perkhidmatan secara tidak terkawal yang tentunya bakal menjejaskan
kehidupan golongan miskin.

Oleh itu, kerajaan perlu mengkaji dan menilai secara mendalam kaedah
perlu dilaksanakan untuk menambah baik mekanisme pemberian subsidi.
Contohnya, kerajaan boleh memperkenalkan penggunaan kad subsidi
yang mensasarkan golongan layak berdasarkan pendapatan dan
tanggungan isi rumah. Indonesia sudah memperkenalkan penggunaan
kad subsidi ini dengan jayanya bagi pembelian beras berkualiti rendah
untuk golongan miskin.

Subsidi harus bersasar; bukan turut
dinikmati orang kaya, industri -
Anwar

Pemberian kad subsidi boleh dibuat berdasarkan tahap pendapatan dan
tanggungan isi rumah yang perlu ditetapkan terlebih dahulu. Kerajaan
boleh menggunakan data sedia ada diguna pakai dalam pemberian
Bantuan Keluarga Malaysia (BKM) dan Lembaga Hasil Dalam Negeri
(LHDN).

Kad subsidi boleh dihantar terus kepada setiap isi rumah yang layak
tanpa sebarang syarat untuk mendaftar terlebih dahulu dengan kerajaan.
LHDN perlu merekodkan amaun subsidi layak diberikan dalam setiap kad
subsidi berdasarkan kategori pendapatan sedia ada, iaitu B40, M40 dan
T20. Kaedah ini akan menjimatkan kos pelaksanaan.

Hanya satu kad subsidi diperlukan untuk setiap isi rumah untuk
pembelian petrol, minyak masak, barang keperluan layak disubsidikan dan
bantuan tunai yang bakal diberikan pada masa hadapan. Amaun dan
kaedah pemberian subsidi boleh diubah suai secara dinamik berdasarkan
perubahan kepada tahap pendapatan dan tanggungan setiap pemegang
kad subsidi. Mekanisme sebegini membolehkan kerajaan mengurangkan
atau memansuhkan subsidi secara beransur-ansur.

Penggunaan kad subsidi juga membolehkan kerajaan mendapatkan data
mengenai corak perbelanjaan setiap pemegang kad (isi rumah) dan
dipadankan dengan tahap pendapatan. Kaedah ini akan dapat
membendung isu berkaitan aktiviti ekonomi bayangan (shadow
economy).

Ketelusan dalam pelaksanaan dan penggunaan kad subsidi adalah
penting. Ia membolehkan kerajaan melaraskan tahap subsidi berdasarkan
keadaan ekonomi semasa, sekali gus dapat mengurangkan kesan buruk
daripada pemansuhan subsidi menyeluruh. Penggunaan kad subsidi juga
akan dapat meminimumkan ketirisan dalam pemberian subsidi.

Penstrukturan semula mekanisme pemberian subsidi menyeluruh
diamalkan sekarang perlu dibuat secara beransur-ansur demi
mengurangkan kesannya kepada harga barangan. Kerajaan juga perlu
lebih jelas akan objektif pemberian subsidi bersasar dan telus dalam
perkongsian maklumat mekanisme subsidi sebelum dan selepas
pelaksanaannya.

Kesedaran mengenai objektif dan mekanisme pemberian subsidi
bersasar serta kelayakan mendapatkannya adalah penting untuk
membanteras salah guna kuasa dan memastikan kejayaan pelaksanaan
serta penguatkuasaan mekanisme berkenaan.

Sok Gee adalah Profesor Madya Institut Pengajian China, Fakulti Sastera
dan Sains Sosial, Universiti Malaya (UM), manakala Zulku�y adalah Prof
Madya Jabatan Kewangan, Universiti Islam Antarabangsa Malaysia
(IIUM)

